Darlleniadau Dramatig

Y Proffwydi yn rhagfynegi Geni Iesu
  Eseia 7:14; Micha 5:2; Eseia 9:6-7; Jeremeia 23:5-6; Eseia 11:1-3,10

Eseia
Felly, mae'r Meistr ei hun yn mynd i roi arwydd i chi! Edrychwch, bydd y ferch ifanc yn feichiog, ac yn cael mab — a bydd y plentyn yn cael ei alw yn Emaniwel. 
Micha


Ond wedyn ti, Bethlehem Effrata, rwyt ti'n un o'r pentrefi mwyaf dinod yn

Jwda. Ond ohonot ti y daw un fydd yn teyrnasu yn Israel - Un sydd â'i wreiddiau yn mynd yn ôl i'r dechrau yn y gorffennol pell.

Eseia 
Achos mae plentyn wedi cael ei eni i ni; mab wedi cael ei roi i ni. Bydd e'n cael y cyfrifoldeb o lywodraethu. A bydd yn cael ei alw yn Strategydd rhyfeddol, y Duw arwrol, Tad yr oesoedd, Tywysog heddwch. Fydd ei lywodraeth ddim yn stopio tyfu, a bydd yn dod â llwyddiant di-ben-draw i orsedd Dafydd a'i deyrnas.
Jeremeia
Mae'r amser yn dod, meddai'r ARGLWYDD, pan fydda i'n gwneud i flaguryn dyfu ar goeden deuluol Dafydd, un fydd yn gwneud beth sy'n iawn.

Bydd e'n frenin fydd yn teyrnasu'n ddoeth. Bydd e'n gwneud beth sy'n gyfiawn ac yn deg yn y wlad. Bryd hynny bydd Jwda'n cael ei hachub

 


a bydd Israel yn saff. Yr enw ar y brenin yma fydd, Yr ARGLWYDD sy'n

rhoi cyfiawnder i ni. 
Eseia


Ond bydd brigyn newydd yn tyfu o foncyff Jesse, a changen ffrwythlon yn

tyfu o'i wreiddiau. Bydd ysbryd yr ARGLWYDD yn gorffwys arno: ysbryd doethineb rhyfeddol, ysbryd strategaeth sicr, ysbryd defosiwn a pharch at yr ARGLWYDD. Bydd wrth ei fodd yn ufuddhau i'r ARGLWYDD: fydd e ddim yn barnu ar sail yr olwg gyntaf, nac yn gwneud penderfyniad ar sail rhyw si.

Bryd hynny, bydd y ffaith fod boncyff Jesse yn dal i sefyll yn arwydd clir i bobloedd - bydd cenhedloedd yn dod ato am gyngor, a bydd ei le yn ysblennydd.

